MINUTI	


KAMRA TAD‑DEPUTATI


IT‑TNAX‑IL PARLAMENT


KUMITAT PERMANENTI DWAR IL‑KONTIJIET PUBBLIĊI


LAQGĦA NRU. 84

L-Erbgħa, 27 ta’ Jannar, 2016

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-7:17p.m.

L‑Onor. Tonio Fenech ippresjeda.

PREŻENTI

L-Onor. Owen Bonnici (Ministru għall-Ġustizzja, Kultura u Gvern Lokali); l-Onor. Claudio Grech; l-Onor. Anthony Agius Decelis (sostitut); l-Onor. Beppe Fenech Adami (sostitut); u l-Onor. Silvio Schembri (sostitut) kienu preżenti.

TALBA

L-Iskrivana tal-Kumitat qalet it-talba.

MINUTI 

Il-Minuti tal-Laqgħa Nru. 81 li saret fl-14 ta’ Diċembru 2015, ġew konfermati.  

RAPPORT BIR-RAKKMANDAZZJONIJIET WARA L-ISKRUTINJU MILL-KUMITAT TAL-KUNTRATT MA’ HENLEY AND PARTNERS DWAR L-INDIVIDUAL INVESTOR PROGRAMME

Iċ-Chairman informa lill-Kumitat li l-Membri tan-naħa tal-Gvern kienu wrew ix-xewqa li jiddiskutu dan ir-rapport fil-grupp parlamentari u għaldaqstant kien se jipposponi dan l-item għal-laqgħa li jmiss sabiex jagħti lin-naħa tal-Gvern ċans jevalawaw l-istess rapport. 

Il-Ministru Bonnici qal li hu xtaq jinforma lill-grupp parlamentari bir-rapport u kien se jiġi lura fil-Kumitat bil-kummenti tiegħu dwaru wara li jkun studjah.




REPORT BY THE AUDITOR GENERAL: PUBLIC ACCOUNTS 2014 - OFFICE OF THE PRIME MINISTER EXPENDITURE 

Il-Kumitat stieden lis-Sur Anthony C. Mifsud, Awditur Ġenerali, lis-Sur Charles Deguara, Deputat Awditur Ġenerali u lis-Sinj. Vanessa Tonna, Assistent Awditur Ġenerali sabiex jieħdu parti fil-Kumitat.

Is-Sur  Mario Cutajar, Segretarju Permanenti Ewlieni; is-Sur Alex Magro, Direttur Ġenerali fl-Uffiċċju tal-Prim Ministru; is-Sur Charles Vella, ex Director Corporate Services fl-Uffiċċju tal-Prim Ministru, is-Sur Marc Muscat, u s-Sinj. Annabelle Stivala, Director (Festivals) ħadu sehem fil-Kumitat fejn sarulhom mistoqsijiet dwar l-imsemmi rapport.

Rigward iż-żamma tal-kontroll fuq l-użu tal-karozzi li rrimarka dwaru l-Awditur Ġenerali fir-rapport, iċ-Chairman qal li għandu jsir audit tal-Fleet Management System u jekk jinstab li din is-sistema hija effettiva, compliant u li biha jinżamm kontroll tajjeb, allura ma jibqgħux jinżammu l-logbooks tal-karozzi.  

Is-Sur Mario Cutajar qal li ma jsib ebda oġġezzjoni li jsir dan u stieden lill-Awditur Ġenerali sabiex jagħmel l-audit li ssuġġerixxa ċ-Chairman. 

Iċ-Chairman qal li diversi drabi fil-passat hu kien irrimarka, u kien qed jagħmel l-istess f’din il-laqgħa, li ċerti items li ma jkollhomx valur sinifikanti, m’għandhomx isibu ruħhom fir-rapport annwali tal-Awditur Ġenerali għax dan itellef mill-effettività tar-rapport innifsu.  

Għar-rigward tan-nuqqas li nnota l-Awditur Ġenerali fir-rapport tiegħu dwar li s-suppliers ma kenux qed jipprovdu irċevuti fiskali, iċ-Chairman innota li xi snin qabel kienet iddaħħlet il-proċedura li d-dipartimenti jaraw li dawn l-irċevuti jintbagħtu mis-suppliers u min jibqa’ ma jibgħathomx għandu jiġi rrappurtat lid-Dipartiment tal-VAT.  Huwa talab lis-Sur Cutajar sabiex ifakkar dan lid-dipartimenti li ma kenux qed iżommu ma’ din il-proċedura.  

Fid-9:16 p.m. iċ-Chairman aġġorna l-Kumitat. 

